
Matumuuna Inatsisartunut Suleriaatsimi § 33 naapertorlugu aalajangiiffigisassatut siunnersuut 

tulliuttoq saqqummiunneqarpoq: 

 

ILO-isumaqatigiissummut C191-imut - Sullivinnik avatangiisit isumannaatsuunissaat 

peqqinnartuunissaallu pillugit isumaqatigiissut (malitseqartitsisumik allannguutit), 2023 

(No. 191) Namminersorlutik Oqartussat ilaatinneqarnissaat pillugu Inatsisartut 

aalajangiiffigisassaattut siunnersuut. 

(Isumaginninnermut, Suliffeqarnermut, Nunamut Namminermut Avatangiisinullu 

Naalakkersuisoq) 

 

 

Tunngavilersuut 

Naalakkersuisut 18. marts 2025-mi International Labour Organization (ILO) 

isumaqatigiissummut C191-imut Kalaallit Nunaata ilaatinneqalernissaa pillugu 

Sulisoqarnermut Ministereqarfimmiit isummeqqullugit saaffigineqarput. 

 

International Labour Organization (ILO) tassaavoq NP ataani sulisartut pillugit 

ingerlatsiviusoq, sulinermik atugassaqartitaasut naapertuuttumik, ilanngutititsisumik 

piujuartitsisumillu siuarsaanissaq pillugu suliniuteqartoq, ilaatigut nunat ilaasortat akornanni 

isumaqatigiissutinik protokolinillu naalagaaffiit innuttaannut pisussaaffiinik pituttuisunik 

atortussanngortitsinikkut piviusunngortinneqartartut. ILO-mik nunatut ilaasortatut Danmark 

tassaavoq Kalaallit Nunaat sinnerlugu isumaqatigiissutinik protokolinillu pisortatigut 

atortussanngortitsisartoq, Danmarkimit kingusinnerusukkulluunniit atortussanngortitsilluni. 

 

C191-imi ILO`p sulisartunut tunngaviusumik pisinnaatitaaffiinut isumaqatigiissutini arfineq-

marlunni protokolimilu ataatsimi oqaasertalionerit innersuussunerillu nutarsarneqarput. 

Oqaasertaanik allannguinerit kinguneraat, ILO Suliffimmi tunngaviusumik periutsit 

pisinnaatitaaffiillu pillugit nalunaarut, 2022-mi akuerineqartumi, kingullerpaamik 

allannguinermut naapertuuttumik sullivinni avatangiisit isumannaatsuuneri 

peqqinnartuunerilu sulisartut tunngaviusumik pisinnaatitaaffigigaat takuneqarsinnaalerneri. 

Ilanngullugu isumaqatigiissutini protokolimilu innersuussinerit nutarterneqarput, 

taamaalillutik taakkua taaguutinut nutaanerpaanut naapertuuttunngorlutik. 

 

Oqaasertaanik allannguinerit tulliuttuni pineqarput: 

1. C182 – Meeqqanik sulisitsinerit ajornerpaat pillugit isumaqatigiissut, 1999 (No. 182) / 

C182 - Worst Forms of Child Labour Convention, 1999 (No. 182), 

2. C183 – Anaanaassusermik illersuinissaq pillugu isumaqatigiissut, 2000 (No. 183) / 

C183 - Maternity Protection Convention, 2000 (No. 183), 

3. Imarsiortunut sulinermi atugassarititaat pillugit isumaqatigiissut, 2006, allannguutai 

ilanngullugit (MLC, 2006) /Maritime Labour Convention, 2006, as amended, (MLC, 

2006), 

4. C187 – Sullivinnik avatangiisinik isumannaallisaanermik siuarsaaneq pillugu isu-

maqatigiissut, 2006 (No. 187) / C187 - Promotional Framework for Occupational 

Safety and Health Convention, 2006 (No. 187), 

5. C188 – Aalisarnermik sulineq pillugu isumaqatigiissut, 2007 (No. 188) / C188 - Work 

in Fishing Convention, 2007 (No. 188), 

6. C189 – Angerlarsimaffimmi sulineq pillugu isumaqatigiissut, 2011 (No. 189) / C189 - 

Domestic Workers Convention, 2011 (No. 189), 

7. C190 – Nakuuserneq nakkarsaanerlu pillugit isumaqatigiissut, 2019 (No. 190) / C190 

- Violence and Harassment Convention, 2019 (No. 190), aamma 

8. P029 – Pinngitsaaliilluni sulisitsineq pillugu isumaqatigiissummut protokoli 2014-

imeersoq, 1930 / P029 - Protocol of 2014 to the Forced Labour Convention, 1930. 

 

Isumaqatigiissut C182 taannatuaavoq isumaqatigiissutini Kalaallit Nunaannut maannakkumut 

atuuttuni kalluarneqartoq, 2021-mimi Kalaallit Nunaat Danmarkip atortunngortitsineratigut 

ilanngunneqarmat. 

Taamaattoq isumaqatigiissut C187 aamma Protokol P029 “Siunnersuut uunga: ILO-

isumaqatigiissut C155 (Suliffimmi isumannaallisaaneq peqqissuserlu pillugit 

isumaqatigiissut, 198), C187 (Sullivinnik avatangiisinik isumannaallisaanermik siuarsaaneq 

pillugu isumaqatigiissut, 2006), C094 (Sulinermut piumasaqaatit pillugit isumaqatigiissut 

(pisortaqarfinni isumaqatigiissutit, 1949) aamma P029 (Pinngitsaaliilluni sulisitsineq pillugu 

isumaqatigiissummut protokoli 2014-imeersoq, 1930) Namminersorlutik Oqartussat 

ilaatinneqarnissaat” UKA2025-mi saqqummiunneqartussamut ilaatinneqarput. 

 

 

Aningaasaqarnikkut allaffissornikkullu kingunerisassai 

C191 ILO-p isumaqatigiissutaani pioreersuni oqaasertaanik taamaallaat allannguimmat, 

suliassaqarfiit iluanni inatsisitigut inissisimanermut atuuttumut allannguinissamik imaluunniit 

nutaanik pisussaaffinnik, isumaqatigiissutinik protokolinillu taaneqartunik kalluarneqartunik, 

kinguneqassanngilaq. 

 

C191-imut ilaatinneqalerneq inatsisinik allannguinissamik pisariaqartitsinngimmat aamma 

inuussutissarsiornikkut atugassarititanut atuuttunut isumaanik allannguinngimmat, 

naliliisoqarpoq, siunnersuut namminersorlutik inuussutissarsiortunut, innuttaasunut 

imaluunniit pisortanut aningaasaqarnikkut allaffissornikkulluunniit kinguneqassanngitsoq. 

 

 

Tusarniaaneq 

Siunnersuut piffissami 10. april 2025-miit 8. maj 2025-mut www.naalakkersuisut.gl-imi 

tusarniaanermut isertarfimmi tamanut ammasumik saqqummiunneqarpoq piffissamilu tassani  

tusarniaanermut illuatungiliuttunut nassiunneqarluni. Tusarniaaneq tusarniaanermut 

illuatungiliuttut oqaaseqarnissaanut pissuteqanngilaq, taamaalillunilu siunnersuummik 

allannguisoqarnani. 

 

 

Ilanngussat 

1. Eqikkaaneq C191 

2. C191 - Sullivinnik avatangiisit isumannaatsuunissaat peqqinnartuunissaallu pillugit 

isumaqatigiissut (malitseqartitsisumik allannguutit), 2023 (No. 191) 

3. Tusarnisaanermut allakkiaq 

 


